Улсын Их Хурлын 2014 оны намрын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 2015 оны 2 дугаар сарын 10-ны өдөр /Мягмар гариг/-ийн хуралдааны гар тэмдэглэл

Байнгын хорооны дарга, Улсын Их Хурлын гишүүн Д.Батцогт ирц, хэлэлцэх асуудлыг танилцуулж, хуралдааныг даргалав.

Хуралдаан ирвэл зохих 19 гишүүнээс 10 гишүүн ирж, 52,6 хувийн ирцтэйгээр 14 цаг 45 минутад Төрийн ордны “В” танхимд эхлэв.
Чөлөөтэй:  С.Ганбаатар, Л.Гантөмөр, Д.Сумъяабазар, Л.Эрдэнэчимэг.

Өвчтэй: А.Тлейхан.

Хэлэлцэх асуудалтай холбогдуулан Хүн амын хөгжил, нийгмийн хамгааллын сайд, Улсын Их Хурлын гишүүн С.Эрдэнэ Монгол Улсын төрөөс хүн амын хөгжлийн талаар баримтлах цогц бодлогыг батлах тухай Улсын Их Хурлын тогтоолын төслийн анхны хэлэлцүүлгийг хойшлуулах санал гаргав.

Улсын Их Хурлын гишүүн Г.Баярсайхан, Ё.Отгонбаяр, Я.Содбаатар нар Монгол хэлний тухай хуулийг хэлэлцэх асуудалтай холбогдуулан санал хэлэв.

Д.Батцогт: 1.Улсын Их Хурлын гишүүн С.Эрдэнийн гаргасан Монгол Улсын төрөөс хүн амын хөгжлийн талаар баримтлах цогц бодлого батлах тухай тогтоолын төслийн анхны хэлэлцүүлгийг хэлэлцэх асуудлын дарааллаас хасах нь зүйтэй гэсэн саналыг дэмжье.

Зөвшөөрсөн

8

Татгалзсан

2

Бүгд


10

80,0 хувийн саналаар санал дэмжигдлээ.

2.Улсын Их Хурлын гишүүн Ё.Отгонбаярын гаргасан Монгол хэлний хуулийн эцсийн хэлэлцүүлгийг Төрийн байгуулалтын байнгын хороотой хамтарч хуралдах нь зүйтэй гэсэн саналыг дэмжье.

Зөвшөөрсөн

3

Татгалзсан

7

Бүгд


10

30,0 хувийн саналаар санал дэмжигдсэнгүй.
Нэг. Соёлын тухай хуульд нэмэлт оруулах тухай хуулийн төсөл /эцсийн хэлэлцүүлэг/.

Хуралдаанд Боловсрол, соёл, шинжлэх ухааны яамны Соёлын бодлого зохицуулалтын газрын мэргэжилтэн Л.Эрдэнэчимэг оролцов.

Улсын Их Хурлын Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, референт М.Отгон нар байлцав.
Хуулийн төслийн эцсийн хэлэлцүүлэгтэй холбогдуулан Улсын Их Хурлын гишүүн Ё.Отгонбаяр, З.Баянсэлэнгэ нарын тавьсан асуултад хууль санаачлагч, Улсын Их Хурлын гишүүн Ц.Оюунгэрэл хариулж, тайлбар хийв.
Д.Батцогт: 1.Улсын Их Хурлын гишүүн Д.Сарангэрэлийн гаргасан төслийн 7 дугаар зүйлийг өөрчлөх гэсэн саналыг дэмжье.

Зөвшөөрсөн

10

Татгалзсан

0

Бүгд


10

100,0 хувийн саналаар санал дэмжигдлээ.

2. Видео санд байршсан нийт хөтөлбөрт үндэсний гэдгийн дараа “кино” гэдгийг нэмэх, нэвтрүүлгийн цагийн эзлэх хувь гэдгийн дараах “тус тус” гэдгийг хасах гэсэн саналыг дэмжье.

Зөвшөөрсөн

10

Татгалзсан

0

Бүгд


10

100,0 хувийн саналаар санал дэмжигдлээ.

Дээрх саналтай холбогдуулан Улсын Их Хурлын гишүүн Ё.Отгонбаяр, Г.Баярсайхан нар санал хэлэв.

Байнгын хорооноос гарах танилцуулгыг Улсын Их Хурлын гишүүн Д.Сарангэрэл Улсын Их Хурлын чуулган нэгдсэн хуралдаанд танилцуулахаар тогтов.


Хуралдаан 15 цаг 06 минутад өндөрлөв.


Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРООНЫ ДАРГА  Д.БАТЦОГТ


Тэмдэглэл хөтөлсөн:


ПРОТОКОЛЫН АЛБАНЫ
ШИНЖЭЭЧ




Б.БАТГЭРЭЛ
УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРООНЫ 2015 ОНЫ 2 ДУГААР САРЫН 10-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Д.Батцогт: -19 гишүүнээс 10 ирсэн байна. Хуралдаанаа эхэлье.
Хэлэлцэх асуудлыг танилцуулъя.

1.Соёлын тухай хуульд нэмэлт оруулах тухай хуулийн төслийн эцсийн хэлэлцүүлгийг явуулна.

2.Монгол Улсын төрөөс хүн амын хөгжлийн талаар баримтлах цогц бодлогыг батлах тухай Улсын Их Хурлын тогтоолын төслийн анхны хэлэлцүүлгийг явуулна.

Бас нэг санал гарч байгаа. Монгол хэлний тухай хуулийн эцсийн хэлэлцүүлгийг явуулж өгөөч гэж хууль санаачлагчаас хүсэлт тавьж байгаа. Ийм гурван асуудал хэлэлцэх юм.

-Эрдэнэ гишүүний горимын саналыг сонсъё.

С.Эрдэнэ: -Төрөөс хүн амын хөгжлийн талаар баримтлах бодлогын төслийг дахин нягталж боловсруулах шаардлагатай байгаа учраас татаж авъя гэсэн санал оруулах гэж байгаа. Тийм учраас хэлэлцэх асуудлын эхний асуудал болгоод хэлэлцээд өгөөч ээ.

Д.Батцогт: -Хэлэлцэх асуудлын эхэнд оруулах юмуу?

С.Эрдэнэ: -Би татаж авах санал оруулж байгаа учраас эхний асуудал болгож оруулж өгөөч. Дахин нягталж, ганц нэг засвар оруулах шаардлага байгаа юм. Үүнийгээ оруулаад эргээд чуулганы завсарлагааны үеэр өргөн бариад хаврын чуулганаар эхний хэлэлцэх асуудал болгож оруулъя гэсэн ийм саналтай байгаа юм.
Д.Батцогт:  -Эрдэнэ гишүүн ээ, ингэвэл яасан юм бэ? хэлэлцэх асуудлаас шууд татчихаж байгаа юм чинь 
С.Эрдэнэ: -Харин тийм, хэлэлцэх асуудлын дарааллаас хасаад шууд татчихъя л гэж байгаа юм.

Д.Батцогт:  -Тэгвэл хоёр дахь асуудал хэлэлцэх асуудлын дарааллаас хасагдлаа.

-Отгонбаяр гишүүний горимын саналыг сонсъё.
Ё.Отгонбаяр: -Байнгын хорооны дарга аа, Монгол хэлний тухай хуулийг бид шууд хэлэлцэхгүй шүү дээ. Наадах чинь хоёр Байнгын хорооны хамтарсан хуралдаан болох ёстой учраас та хэлэлцэх асуудлын жагсаалтад оруулахгүй байж байгаад хэлэлцэх асуудлынхаа жагсаалтыг баталчихаад хамтарсан хуралдаан хийх үү, үгүй юу гэдгээр санал хураах ёстой байхгүй юу.

Д.Батцогт: -Сүүлд нь үү, одоо юу?

Ё.Отгонбаяр: -Одоо хурааж болно л доо. Гэхдээ бид нар өнөөдрийн хуралдаанаар хэлэлцэж угаасаа болохгүй байхгүй юу.

Д.Батцогт:  -Содбаатар гишүүнд санал байгаа гэсэн үү?

Я.Содбаатар: -Би Монгол хэлний хуулийг хаврын чуулганаар хэлэлцэх ёстой гэж бодож байгаа юм. Бид нар энэ чуулганы завсарлагаар олон талаас нь нэлээн ярьж, энэ бол Монголын түүх, уламжлалтай холбоотой, хэл соёлтой холбоотой, бас мэргэжлийн эрдэмтэн судлаачдынхаа үгийг хоёр талаасаа ярьж энэ дээр нэлээн нухацтай авч үзэх ёстой асуудал. Энэ асуудлыг яаран салхинд хөөгдсөн мэт ингэж шийдвэрлэх асуудал биш юм.
Ер нь үүнийг олон талаас нь ярьж санал нэгдсэний дараа л хэлэлцэх ёстой гэж бодож байгаа юм. Тийм учраас өнөөдрийн хэлэлцэх асуудалд оруулах шаардлага байна уу гэдэг дээр гишүүдээр санал хураалгаж өгөөч ээ.

Д.Батцогт: -Баярсайхан гишүүн.

Г.Баярсайхан: -Би бас Монгол хэлний хууль дээр ижилхэн байр суурьтай байна шүү. Хоёр нам тохироогоор явдаг, дундаа хууль хийгээд гаргаад шийддэг Монгол хэлний хууль дээр ийм хэлбэрээр хэлэлцүүлэг явж болохгүй. Содбаатар гишүүний хэлдгээр хавар, намар, хэдэн жил энэ асуудлыг хэлэлцэх ёстой юм шүү. Ганцхан хаврын ч асуудал биш.
Д.Батцогт: -Ойлголоо.

Эхний ээлжинд Монгол Улсын төрөөс хүн амын хөгжлийн талаар баримтлах цогц бодлого батлах тухай тогтоолын төслийн анхны хэлэлцүүлэг явуулах ёстой байсан. Хууль санаачлагч татаж авахаа илэрхийлж байгаа учраас хэлэлцэх асуудлын дарааллаас хасъя гэдгээр санал хураалт явуулъя. Хасах саналыг дэмжинэ шүү дээ.
Санал хураалтад 10 гишүүн оролцож, 8 гишүүн дэмжиж, 80 хувиар хэлэлцэх асуудлаас хасахыг дэмжлээ.

Дараагийн санал хураалт явуулъя.

Монгол хэлний хуулиар эцсийн хэлэлцүүлэг явуулахыг Төрийн байгуулалтын байнгын хороотой хамтарч хуралдахыг дэмжье гэсэн санал хураалт явуулъя.

10 гишүүн оролцож, 3 гишүүн дэмжиж, 30 хувийн саналаар дэмжигдсэнгүй.

Тэгвэл өнөөдрийн хуралдаанаар ганцхан асуудалтай боллоо.

Асуудалдаа оръё.

Соёлын тухай хуульд нэмэлт оруулах тухай хуулийн төслийн эцсийн хэлэлцүүлгийг явуулна.

Эцсийн хэлэлцүүлэг дээр санал.
-Сарангэрэл гишүүнд микрофон өгье.

Д.Сарангэрэл: -Энд агуулга өөрчлөгдөхгүй. Соёлын тухай хуульд нэмэлт оруулах тухай хуулийн төсөл дээр хууль санаачлагч Оюунгэрэл сайдтай ажлын хэсгийнхэн хоорондоо ярьсан. 4 дүгээр зүйл дээр байгаа юм, видео санд байршсан нийт хөтөлбөрт үндэсний хөтөлбөрийн цагийн эзлэх хувь тус тус 40 хувиас доошгүй байна гэдэг дээр.

Манай Ай-Пи телевизийнхэн юу гэж ойлгоод байна вэ гэвэл кино 40 хувь байх юм байна, телевизийн нэвтрүүлгээ бид 40 хувийг авч эндээ тавих юм байна гэж хэлээд байгаа юм. Энэ дээр уран сайхны гэдэг дотор кино нэвтрүүлэг аль, аль нь орчихож байгаа юм. Тэгэхээр Ай-Пи телевизийн салбарынхан буруу ойлгоод байгаа учраас манай ажлын хэсгийнхэн Оюунгэрэл сайдтай яриад “нэвтрүүлгийн” гэдгийн өмнө “үндэсний кино нэвтрүүлгийн” гэдэг үг нэмж байгаа юм. Ингэснээрээ энэ заалтын агуулгад өөрчлөлт орохгүй. Үндсэндээ ойлголт нь л тодорхой болж байгаа юм. Видео санд байршуулах үндэсний кино нэвтрүүлэг нийлээд 40 хувь юм гэдэг ойлголтыг л өгч байгаа юм.

Д.Батцогт: -Ажлын хэсгийн оруулсан саналтай холбогдуулан асуулттай гишүүдийн нэрийг авъя.

-Отгонбаяр гишүүнээр тасаллаа.

Баянсэлэнгэ гишүүн асууя.

З.Баянсэлэнгэ: -Соёлын тухай хуульд нэмэлт оруулах тухай хуулийн төсөлд уран сайхны нэвтрүүлэг гээд орчихсон юм байна. Уран сайхны нэвтрүүлэг дотроо уран сайхны кино, видео санд байгаа кино, нэвтрүүлгүүд нь орчихсон байгаа юм байна. Гэтэл телевизүүд, Ай-Пи телевиз нь үүнийг хангалттай гэж үзэхгүй байгаа юм байна шүү дээ. Тэгж ойлгогдож байна. Тэгэхээр үг, найруулгыг харгалзаж үзээд “уран сайхны кино, нэвтрүүлэг” гэж задалж оруулж өгөх нь зүйтэй гэсэн ийм санал гаргасан гэж ойлгож байна. Зөв үү, буруу юу?

Д.Батцогт: -Боловсрол, соёл, шинжлэх ухааны яамны Соёлын бодлого зохицуулалтын газрын мэргэжилтэн Эрдэнэчимэг ирсэн байна. Дээр нь ажлын хэсэгт Оюунгэрэл гишүүн байгаа.
-Оюунгэрэл гишүүн хариулъя.


Ц.Оюунгэрэл: -Сая Баянсэлэнгэ гишүүний асуулт яг тэгж ойлгогдоно. Таны ойлгосон зөв. Бид ойлголтыг тодорхой нэг мөр болгох үүднээс хэдийгээр уран сайхны гэдэг дотор бүх ойлголт багтаж байгаа боловч хэрэгжүүлэхэд Ай-Пи телевизийг нэг мөр ойлгуулах үүднээс агуулгыг илүү тодорхой, хэрэгжихэд хялбар болгох үүднээс “кино” гэдэг үгийг нэмж байгаа юм. Кино, нэвтрүүлэг хоёр нь нийлээд 40 хувь гэсэн үг.
Д.Батцогт: -Баярсайхан гишүүн асууя.

Г.Баярсайхан: -Соёлын хуулийг сайжруулж байгаа юм байна. Тэгээд энэ Соёлын хуулийг хэрэгжүүлж эхлээд одоо илүү соёлтой болно гэсэн ойлголт л явж байна. Үүнийг өнөөдөр телевизүүдэд ийм хязгаарлалт оруулах зайлшгүй шаардлага байгаа юмуу? Үндэсний аюулгүй байдлын бүрэлдэхүүн хэсэг болох соёлын аюулгүй байдал гээд байгаа юм. Соёлын аюулгүй байдал бас тийм заналхийлсэн байдалд орчихсон байгаа юу?

Өнөөдөр бүх юм яг л явах ёстой зах зээлийнхээ өрсөлдөөн жамаараа л эрүүл явж байна гэж хараад байгаа. Үүн дээр би дахиад л хэлдэг юмаа л хэлэх гээд байна. Төр байж суух газраа олж ядаад ийм юм телевизийн зах зээл дээр заавал ийм юм оруулж ирэх шаардлага байна уу?

Д.Батцогт: -Ер нь хуулийн хэлэлцэх эсэхийг шийдээд анхны хэлэлцүүлгийг явуулчихсан. Тийм учраас энэ асуудлыг дэмжих үү, дэмжихгүй юу, хуулийн төсөл дээр тэр санал үлдэх үү, үгүй юу гэдэг асуудал байгаа. Сая Баярсайхан гишүүний асуусан асуултад Оюунгэрэл гишүүн нэмээд тийм шаардлага байна уу гэдгийг хариулчихъя.

Ц.Оюунгэрэл: -Энэ хуулийг нийтэд нь тийм шаардлага бий юу, үгүй юу гэсэн асуулт тавьж байна гэж ойлголоо. Ер нь глобальчлал ид хүчээ авахдаа технологийн хүчээр хүчээ авсан л даа. Телевиз, радио, кино гэдэг бол бүгд дандаа технологийн дэвшил. Бүгд технологийн дэвшил нэвтэрч байгаа, ялангуяа их хэмжээгээр нэвтрэх процесс бол 1990-ээд онд интернет хөгжсөнтэй холбогдуулж дэлхий нийтээр маш хүчтэй технологийн дэвшил явагдсан. Энэ үед дэлхий нийтээрээ хуралдаад Дэлхийн худалдааны байгууллага соёлын кино, үзвэрийг зах зээлийн бүтээгдэхүүн гэж үзэх үү, эсвэл энэ дээр улс болгон өөрийн гэсэн бодлоготой байх уу гэдгийг 1996 онд Уругвайн зөвлөгөөнөөр хэлэлцсэн.

Ингэж хэлэлцэхэд Монгол Улс санал хураалтад оролцсон 186 орны 184-ийнх нь дэмжлэгтэйгээр соёл бол тухайн, тухайн улс болгон өөр өөрийнхөө бодлогоор шийднэ гэдэг тэр талд манай улс саналаа өгсөн. 1996 онд энэ бодлого дэлхий нийтийн хувьд улс болгон өөртөө соёлын бодлогыг тодорхойлоход манай Монгол Улс бас өөрийн гэсэн соёлтой байх нь тухайн улсын дотоод асуудал мөн. Энэ дэлхий нийтийн чөлөөт зах зээлийн асуудал 100 хувь биш гэсэн ийм саналыг өгсөн байдаг.

Үүний дагуу улс бүр өөрийнхөө соёлын бодлогыг тодорхойлохдоо тодорхой квотыг тавиад явж байгаа. Монгол Улс энэ квотыг тавьж байгаа орнуудын дотроос хоцорч байгаа орны нэг. Гэхдээ технологийн дэвшил, нээлттэй байдал, интернетийн хөгжил, тэр талаараа бусад орнуудтай зэрэгцэж яваа орон. 

Д.Батцогт: -Тодруулъя.

Г.Баярсайхан: -ОХУ баруунтай их сөргөлдөөн бий болж барууны ертөнцтэй харьцаа тааруу байгаа. Энэ харьцааны илрэл болгож Оросууд кино театрууддаа 40 хувьд нь зөвхөн Оросын кино гарга гэсэн ийм зүйл явуулж байна л даа. Түүнтэй агаар нэг ийм л хууль оруулж ирж байна. Бид хэнтэй сөргөлдөөд байгаа юм бэ? Ижилхэн ийм л юм оруулж ирж байна шүү дээ. Чөлөөт байх ёстой юмыг.

Д.Батцогт: -Хэлэлцүүлгийн энэ шатны асуулт биш байна.

-Отгонбаяр гишүүн асууя.

Ё.Отгонбаяр: -Нэгдүгээрт, энэ хуулийн асуудал дээр зарчмын зөрүүтэй байр суурьтай байгаагаа зориуд хэлье. Чуулганд хэлэлцүүлэх хэлэлцүүлэг дотор оруулж өгөөч гэж хүсмээр байна. Шалтгаан нь ийм байгаа юм. Бид нэгдүгээрт, энэ сайхан зорилго мөн л дөө. Тэр зорилготой бүгд санал нийлж байгаа. Гэхдээ ийм хүчирхийллийн аргаар хувь зааж ийм бүдүүлэг хэлбэрээр бид ажиллаж болохгүй.
Ер нь сүүлийн үед ингэж Тамхины хууль, Архины хууль, Монгол хэлний хууль, Соёлын тухай хууль гэж хүнийг сайхан амьдруулах гэж дээрээс нь төр хүчээр дардаг ийм үзэл санаатай хуулиудыг хэлэлцүүлж байгаа бол буруу шүү. Би үүнийг зориуд тэмдэглэе гэж бодож байна.

Хоёрдугаарт, энэ хуулиудаа бид нар хийж байхдаа дандаа хүний ухамсартай холбоотой асуудлуудыг хүчээр зохицуулах ийм хууль хийгээд байгаа нь энэ юунд байгаа юм. Гадуур бүр онигоо гарчихсан байна шүү, зарим гишүүдийг хууль битгий санаачлаасай гэж бүр залбирдаг боллоо гэж. Санаачлахаараа ийм хуулиуд хийдэг болсон байна гэж. Энэ бол Улсын Их Хурлын нэр хүнд, Улсын Их Хурлын гишүүдийн нэр хүндэд халтай шүү гэдгийг бас бодох хэрэгтэй байх.

Тэгээд би Сарангэрэл гишүүний тавьсан асуулт дээр нэг зүйлийг тодруулга хийх гэсэн юм. Би буруу ойлгоод байгаа байж магадгүй. Кино гэдэг үг нэмснээр яг юу нь сайжраад юу нь тодорхой болсныг би ойлгосонгүй. Дахиад тайлбарлаад өгчихгүй юу. Жишээлбэл, “үндэсний кино, нэвтрүүлэг” гэж байгаа юмуу? Тэгэхээр тэнд тавигдсан бүх киноны 40 хувь үндэсний монгол кино байна. Тавигдсан бүх нэвтрүүлгийн 40 хувь монгол кино байна гэж ингэж хэлж байгаа юмуу, нийт хөтөлбөрт үндэсний нэвтрүүлгийн цагийн эзлэх хувь гээд ингээд хэлчихээр энэ дотор кино нь орохгүй байгаа юмуу, тусад нь зааж байгаа юмуу?

Энэ нь би буруу ойлгоогүй бол улам л хүнд болмоор юм шиг байх юм. Би социализмын үед ЗХУ-д сурсан хүн. Кино театрын зарлал хараад л хаа нэг ганц гадаад кино байна уу гээд хагас, бүтэн сайн өдөр явдаг байсан. Тэр амьдрал маань л буцаж ирэх гээд байгаа юм шиг харагдаад байгаа юм. Тайлбарлаж өгөөч. Найруулгаараа сайн ойлгогдохгүй байна.

Д.Батцогт: -Сарангэрэл гишүүн хариулъя.

Д.Сарангэрэл: -Отгонбаяр гишүүний асуултад хариулъя. Хуулийн төслийн 4 дүгээр заалтад Ай-Пи телевизийн уран сайхан, танин мэдэхүйн видео санд байршсан нийт хөтөлбөрт үндэсний нэвтрүүлгийн цагийн эзлэх хувь тус тус 40 хувиас доошгүй байна гэсэн заалт байгаа юм. Хууль санаачлагч Оюунгэрэл сайд, ажлын хэсгийнхэн бид нар ярьсан. Манай Ай-Пи телевизийнхний зүгээс юу гэж хэлж байна вэ гэвэл яг видео сандаа 40 хувьд нь кино, 40 хувьд нь телевизүүдийн нэвтрүүлэг тавих гэж байгаа мэтээр энэ заалт ойлгогдоод байгаа учраас кино болон нэвтрүүлэг нийлээд 40 хувь байх юм гэдгийг тодруулах үүднээс энд кино гэдэг үгийг хийгээд ард нь таслал тавьж байгаа юм.

Ер нь яг энэ хуулийн төслийн агуулгаараа энд кино орчихож байгаа юм. Яагаад гэвэл уран сайхан гэдэг дотроо киног оруулж байгаа учраас энд кино, үндэсний нэвтрүүлэг нийлээд видео сангийн 40 хувьд нь орно, 60 хувь нь өөрсдөө гадаадынхаа киног гаргаж болно гэсэн ийм л ойлголт байгаа юм.

Д.Батцогт: -Отгонбаяр гишүүн тодруулъя.

Ё.Отгонбаяр: -Би санааг нь ойлголоо, дэмжиж байна. Найруулгын хувьд тус тус гэдэг үгийг авчихвал, таны санаа гарах гээд байна. Тэгэхгүй бол үндэсний кино нэвтрүүлгийн цагийн эзлэх хувь тус тус 40 хувиас доошгүй гэж нэг нөхөр уншаад тэгээд бүр 80 хувь болгож замхруулж мэдэхээр байна.
Д.Сарангэрэл: -Гишүүнтэй санал нэг байна.

Д.Батцогт: -Гишүүд асуулт асууж, хариулт авч дууслаа.

Одоо санал хураалт явуулна. Гэхдээ Улсын Их Хурлын чуулганы хуралдааны дэгийн тухай хуулийн 23.2.1-д нэгдсэн хуралдаанаар анхны хэлэлцүүлэг явуулах үед төслийн зарим зүйл, заалтыг гүйцээн боловсруулах чиглэл хуралдаан даргалагчаас өгсөн үед Байнгын хорооны эцсийн хэлэлцүүлэг дээр өөрчлөлт орж болдог.

Гишүүдийн оруулж байгаа энэ саналаар санал хураалт явуулъя. Ийм найруулгатайгаар уншъя.

7.Кино театр, үзвэрийн цэгээр сар тутам түгээх кинонд үндэсний киноны эзлэх хувь, интернет протоколд суурилсан телевиз / Ай-Пи телевиз/-ийн уран сайхан, нийтлэл, танин мэдэхүйн видео санд байршсан нийт хөтөлбөрт үндэсний кино нэвтрүүлгийн цагийн эзлэх хувь 40 хувиас доошгүй байна гэдгийг дэмжье гэдгээр санал хураалт явуулъя.

-Энэ дээр Лхагвасүрэн хэлье.

Л.Лхагвасүрэн: -Эхлээд чуулганаар дэмжсэн саналаар санал хураалгах шаардлагатай юу, үгүй юу гэж санал хураалгана. Тэр нь 2/3-оор дэмжих ёстой.

Д.Батцогт: -Одоо эцсийн хэлэлцүүлэг дээр бид энэ 7 дугаар зүйлийг өөрчлөх шаардлагатай гэдгийг дэмжье.

Санал хураалтад 10 гишүүн оролцож, 10 гишүүн дэмжиж, 100 хувиар дэмжигдлээ. 

Одоо саяын найруулгаар, 7 дугаар зүйлд “үндэсний” гэдгийн ард “кино” гэдэг үгийг нэмье.

Ц.Оюунгэрэл: -Видео санд байршсан.

Д.Батцогт: -Видео санд байршсан нийт хөтөлбөрт үндэсний гэдгийн дараа “кино” гэдгийг нэмэх, “нэвтрүүлгийн цагийн эзлэх хувь” гэдгийн дараах “тус тус гэдгийг хасах” гэдгээр санал хураая. 

Дэмжье гэдгээр санал хураалт явуулъя.
Санал хураалтад 10 гишүүн оролцож, 10 гишүүн дэмжиж, 100 хувиар дэмжигдлээ. 

Хуулийн төслийг нэгдсэн хуралдааны эцсийн хэлэлцүүлэгт хэлэлцүүлнэ.

Сарангэрэл гишүүнийг Улсын Их Хурлын чуулган дээр санал дүгнэлт унших гишүүнээр томилъё.

Өнөөдрийн хэлэлцэх асуудал дууслаа. Гишүүдэд баярлалаа, ажлын хэсэгт баярлалаа.

Бичлэг буулгасан:

ПРОТОКОЛЫН АЛБАНЫ ШИНЖЭЭЧ






Б.БАТГЭРЭЛ
